
V E N D I M
PËR SHQYRTIMIN E KËRKESËS SË PROPOZUAR NGA PARTIA DEMOKRATIKE E SHQIPËRISË PËR NDRYSHIM E EMRIT DHE TË SIGLËS SË SUBJEKTIT ALEANCA POPULLORE PËR DREJTËSI, PËR ZGJEDHJET PËR KUVENDIN TË DATËS 25.06.2017
Komisioni Qendror i Zgjedhjeve në mbledhjen e datës 28.05.2017, me pjesëmarrjen e:

Shqyrtoi çështjen me, 
OBJEKTI: 
Për shqyrtimin e kërkesës së propozuar nga Partia Demokratike e Shqipërisë për ndryshimin e emrit dhe të siglës së subjektit Aleanca Popullore për Drejtësi, për zgjedhjet për Kuvendin të datës 25.06.2017.
BAZË LIGJORE:    
Neni 23, pika 1, germa “a”, Neni 66, i ligjit nr. 10019, datë 29.12.2008  “Kodi Zgjedhor i Republikës së Shqipërisë”, i ndryshuar, neni 33, pika 1, germa a, neni 47 i ligjit 44/2015 Kodi Procedurave Administrative; Dekreti i Presidentit nr.10351, datë 21.05.2017.

Komisioni Qendror i Zgjedhjeve, pasi shqyrtoi dokumentacionin e paraqitur dhe dëgjoi diskutimet  e të pranishmëve:

VËREN
Me shkresën nr.3327 prot., datë 25.05.2017, drejtuar Komisionit Qendror të Zgjedhjeve,     Partia Demokratike e Shqipërisë ka paraqitur kërkesën, me objekt: “Kërkesë për ndryshimin e emrit dhe të siglës së subjektit Aleanca Popullore për Drejtësi, për zgjedhjet për Kuvendin të datës 25.06.2017.”
Komisioni Qendror i Zgjedhjeve, në përputhje me nenin 66 i ligjit nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar në mbledhjen e datës 28.05.2017,       ora 12:00, shqyrtoi kërkesën sipas objektit të sipërcituar.
KQZ, pasi verifikoi pjesëmarrjen e ankuesit Partisë Demokratike e Shqipërisë, pjesëmarrjen e Aleancës Popullore për Drejtësi, si palë e interesuar mori në shqyrtim kërkesën e Partisë Demokratike e Shqipërisë dhe konstatoi se kërkesa është në përputhje me kriteret e nenit 66 të ligjit nr. 10019 datë 29.12.2008, “Kodi Zgjedhor i Republikës së Shqipërisë” i ndryshuar.
Pala ankuese, Partia Demokratike e përfaqesuar në mbledhje nga z. Niazi Kosovrasti përfaqësues në KQZ i kësaj partie, në pretendimet e tij parashtroi se;
Mbështetur në nenin 66, ligji nr. 10019, datë 29.12.2008 “Kodi Zgjedhor i Republikës së Shqipërisë”, i ndryshuar Partia Demokratike i kërkon komisonit Qendror të Zgjedhjeve ndryshimin e emrit dhe të siglës së subjektit Aleanca popullore për drejtësi, për zgjedhjet për Kuvendin të datës 25.06.2017, pasi të dyja mbajnë elementë të ngjashëm me emrin dhe siglën e subjektit tonë, deri në atë masë sa mund të shkaktojë konfuzion ose lajthitje të votuesve.     

Simboli dhe shkronjat nistore të subjektit Aleanca Popullore për Drejtësi (APD) janë shumë të ngjashme me siglën e subjektit tonë (PD), gjithashtu dhe me siglën e koalicionit që kemi drejtuar në dy vitet e fundit (APPD). Partia Demokratike e Shqipërisë është një subjekt i themeluar në datën 19.12.1990 ndërsa subjekti APD është një subjekt i ri. Vlersojmë se kërkesa jonë është e bazuar në ligj dhe si e tillë duhet të pranohet.
Pala e interesuar Partia Aleanca popullore për Drejtësi e përfaqësuar në mbledhje nga                z. Orkid Spahiu përfaqësuas në KQZ i kësaj partie, parashtroi se;
Mbështetur në nenin 66, ligji nr. 10019, datë 29.12.2008 “Kodi Zgjedhor i Republikës së Shqipërisë” i ndryshuar, përmendet qartë emri dhe emblema, në këtë rast emblema ashtu si dhe emri i Partisë Demokratike e Shqipërisë dhe e Aleancës Popullore për Drejtësi janë krejtesisht të ndryshme, ndaj kërkojmë rrëzimin e kërkesës së Partisë Demokratike së Shqipërisë. 
KQZ pasi shqyrtoi pretendimet e paraqituara nga ankuesi Partia Demokratike, prapësimet e palës së interesuar Partia Alenaca Popullore për Drejtësi, konstaton se referuar nenit 66 të Kodit Zgjedhor, nesë dy parti kanë emër ose emblemë ku përfshihen dhe shkronjat nistore, të njëjtë në atë mas sa mund të shkaktoj konfuzion ose lajthitje tek votuesit mund të vendos se cila parti do të përdorë emrin, emblemën apo shkronjat nistore. Në rastin e paraqitur në ankimin e Partisë Demokratike, emri i partive, “Partia Demokratike” dhe Aleanca Popullore dhe për Drejtësi” dhe shkronjave nistore që përdorin dy partitë politike “PD” dhe APD” nuk ka ngjashmëri në atë mas sa të shkaktojë konfuzion apo lajthitje tek Votuesit. Gjithashtu KQZ në udhëzimin nr.3, datë 04.03.2015  “Për procedurën e hedhjes së shortit për renditjen e subjekteve zgjedhore ne fletën e votimit”  në nenin 2, pika 3 ka parshikuar se në rast se, në përfundim të hedhjes së shortit për përcaktimin e renditjes së partive politike në fletën e votimit, renditen njëra pas tjetrës parti të cilat kanë emërtime dhe shkronja nistore të përafërta dhe që mund të konfuzojnë zgjedhësit, shorti përsëritet por jo më shumë se tre herë. Në rast se edhe pas hedhjes së tretë të shortit përsëri renditen njëra pas tjetrës parti që kanë emërtime apo siglat të përafërta, këto do të zhvendosen në renditje deri në katër radhë.
Për sa më sipër akoma më tepër mundësia që të këtë konfuzion nga votuesi nuk qendron, pasi udhëzimi i KQZ-së, nr. 3, datë 04.03.2015 garanton largësine midis këtyre dy subjekteve në fletën e votimit. Në këto kushte, kërkesa e Partisë Demokratike duhet të rrezohet si e pambështetur në ligj.
PËR KËTO ARSYE:
Komisioni Qendror i Zgjedhjeve, bazuar në nenin 23, pika 1, germa a, i Ligjit nr. 10019 datë 29.12.2008  “Kodi Zgjedhor i Republikës së Shqipërisë’’, i ndryshuar, neni 33, pika 1, germa a, neni 47 i ligjit 44/2015 Kodi Procedurave Administrative;
VENDOSI:
1. Të rrëzojë kërkesën e paraqitur nga subjekti zgjedhor Partia Demokratike e Shqipërisë për ndryshimin e emrit dhe të siglës së subjektit Aleanca Popullore për Drejtësi, për zgjedhjet për Kuvendin të datës 25.06.2017.
2. Ky vendim hyn ne fuqi menjëherë.

3. Kundër këtij vendimi mund të bëhet ankim në Kolegjin Zgjedhor pranë Gjykatës së Apelit Tiranë, brenda 5 ditëve nga shpallja e tij.

________________________________________________________________________________

Nr . 337 i vendimit         Data 28.05.2017 e vendimit     Ora 12:00 e vendimit

           Për shqyrtimin e kërkesës së propozuar nga Partia Demokratike e Shqipërisë për ndryshimin e emrit dhe të siglës së subjektit Aleanca Popullore për Drejtësi, për zgjedhjet për Kuvendin të datës 25.06.2017.

